
16. april 2019 UPA 2019/137 

 

Naqqiut 

Siunnersuut imm.137. 12. februar 2019-meersoq taarserpaa  

(Siunnersuuteqartup atia allanngorpoq) 

 

 

 

Inatsisartut Suleriaasianni § 33 naapertorlugu aalajangiiffigisassatut siunnersuut imaattoq matumuu-

na saqqummiuppara: 

 

Illerfinnik angerlaassilluni assartuinermut ikiorserneqarsinnaanermut piumasaqaatinik illu-

innaasiunngitsunik aalajangersaalluni pisortanit ikiorsiissutit pillugit malittarisassat atuuttut 

allanngortinneqarnissaannik siunnersuummik Naalakkersuisut kingusinnerpaamik 

UPA2020-mut saqqummiussaqarnissaannik Inatsisartut aalajangiiffigisassaattut siunnersuut. 

 

(Inatsisartunut ilaasortaq Siverth K. Heilmann, Atassut) 

 

Tunngavilersuut: 

Nunatsinni innuttaasut amerlaqisut najugaqarfigisaminik avataanni peqqinnissaqarfimmit suliaritit-

tariaqartarput. Nunaqarfimmiuugaanni illoqarfimmukartoqartariaqartarpoq amerlasoorpassuillu 

aamma Nuummukartariaqartarlutik, illoqarfimmi angerlarsimaffigisaminni nakorsanik amigaateqar-

toqarpat imaluunniit peqqinnissaqarfimmit suliarineqarnissamut neqeroorutit killeqarpata. 

 

Ajoraluartumik suliaritikkiartortut ilaat uninnganerminni toqukkut qimaguttarput, ilaqutariippassuil-

lu kissaatigisarlugu toqukkut qimaguttut namminneq najugaqarfigisaminni ilaqutaasut qanigisaanni 

ilisaanissaat. Ilaqutariilli tamarmik akissaqarneq ajorput toqusup illerfiata angerlamut assartornis-

saanut, taamaattumillu ilaqutaasut illoqarfinni anginerusuni allani, minnerunngitsumik Nuummi, ili-

neqartariaqartarlutik.   

 

2010-imi pisortanit ikiorsiissutit pillugit malittarisassat allanngortinneqarnerat Inatsisartut akuersis-

sutigaat, ilisinermut atatillugu ikiorserneqarsinnaanermut, kiisalu ilaqutaasoq illoqarfigisami nuna-

qarfigisamiluunniit avataani toqukkut qimaguppat illerfiup angerlamut nassiunnissaanut ikiorserne-

qarsinnaanermut, periarfissaqalersillugu. Tamanna assut tapersersornartutut Atassutip suli isigaa, 

peqatigitilluguli oqaatigisariaqarlugu malittarisassat ullumikkutut taamatut isikkoqartillugit innut-

taasunut ataasiakkaanut assut paasiuminaammata, pineqartup ilaqutaa nunaqarfigisami illoqarfigisa-

miluunniit avataani toqukkut qimaguppat suut naatsorsuutigineqarsinnaanersut pisinnaatitaaffiuner-

sulluunniit eqqarsaatigalugit. Tamatuma saniatigut Qassiarsunni innuttaasoq ikiorserneqarnissami-

nut itigartinneqarsinnaavoq Kullorsuarmi innuttaasoq ikiorserneqartoq, naak pineqartut aningaasa-

qarniarnikkut aallaaviat taannaaginnaraluartoq. 

Pisortanit ikiorsiissutit pillugit peqqussutip 2010-mi allanngortinneqarnerani atuarneqarsinnaavoq 

illerfiup angerlamut assartorneqarnissaanut ikiorserneqarnissamut piumasaqaataasoq:  

” […] toqusullu pigisaasa imaluunniit qanigisaasut aningaasartuutit akilersinnaanngippatigit 

[…]” 

 

Aalajangersakkamut nassuiaatit naapertorlugit aalajangersakkap siunertaraa kommunini tamani as-

sigiimmik pissuseqarnissap qularnaarneqarnissaa. Kisiannili assigiimmik pissuseqarnermi aamma 

”aningaasartuutit akilersinnaanngippatigit” oqarnermi suut pineqarnersut sukumiinerusumik nassui-

aatigineqarsimanngilaq. Taamaalilluni kommunalbestyrelsit namminneq naliliisinnaapput, piumasa-

qaatinik sukumiinerusunik siumut aalajangersarneqareersunik peqanngikkaluarluni.  

 

Atassutip pissusissamisoortutut naapertuuttutullu isiginngilaa ilaqutariit taamatut nalorninartumik 

inissisimareersut, tamatuma qaavatigut aamma ikiorserneqarsinnaanerannik nalornissuteqartissal-

lugit. Taamaattumik kissaatigaarput illerfinnik angerlaassilluni assartuinermut ikiorserneqarsinnaa-

nermut piumasaqaatinik illuinnaasiunngitsunik aalajangersaalluni Naalakkersuisut siunnersuuteqaq-

qullugit peqquneqassasut. Siunissami siunnersuutaasussap taassuma suliarineqarneranut atatillugu i-

lanngullugu Naalakkersuisut kaammattorneqarput taaneqartutut kommunit ikiorsiissuteqartarneran-

ni ullumikkut assigiimmik pissuseqarneq nassuiaateqarfigeqqullugu. Taamaalilluni tamatumunnga 

atatillugu Atassutip pissusissamisoortutut isigaa, piumasaqaatit illuinnaasiunngitsut aalajangersar-

neqarnissaat pillugu Naalakkersuisut kommuninik oqaloqateqalereerpata, ilaatigut tamatumuuna 

kommunit aningaasartuuteqarnerulinnginnissaat siunertaralugu. Taarsiullugu Atassutip naatsorsuu-

tigivaa piumasaqaatinik illuinnaasiunngitsunik aalajangersaanikkut illerfiup angerlamut assartorne-

qarnissaanut ikiorserneqarnissamik qinnuteqaatinik suliarinninnermut piffissaq kommunit atortagaat 

sivikillineqarsinnaassasoq. Taamaalilluni suliassaqarfimmi pineqartumi pisortat allaffissornikkut i-

ngerlatsinerata pisariillisarneqarsinnaanera pineqarpoq, kommunit nammineersinnaanerat aalaja-

ngersimasumik akuleruffiginngikkaluarlugu. 

 

Toqusimasut taakkulu qanigisaat ataqqillugit taamatut tunngavilersuilluta Atassutip aalajangiiffigi-

sassatut siunnersuut manna taamaalilluni saqqummiuppaa. 

 

 

Pisortanut aningaasatigut allaffissornikkullu kingunerisassai  

Inatsisissamik piareersaanermut, tusarniaaneq, nutserineq il.il. ilanngullugit, piffissaq atorneqartus-

saq AC-fuldmægtigip ukiup affaani sulineranut, tassa 250.000 kr.-inut, missingerneqarpoq. Piuma-

saqaatit illuinnaasiunngitsut assigiinngitsut aalajangersarneqarnissaat pineqarmat, siunnersuut kom-

munit aningaasartuuteqarnerulernerannik kinguneqartariaqanngilaq. Akerlianik taamatut siunner-

suuteqarnikkut kommunini sulianik ingerlatsisarneq sukkanerulersinneqarsinnaavoq, ullumikkutut 

pisumit pisumut ataasiakkaarlugit nalilersuisoqassaassammat.  

 

Namminersorlutik inuussutissarsiuteqartunut aningaasatigut allaffissornikkullu kinguneri-

sassai  

Soqanngilaq. 

Innuttaasunut aningaasatigut allaffissornikkullu kingunerisassai  

Toqusumut qanigisaasut ikiorserneqarsinnaatitaanerlutik imaluunniit naamik paasiniarlugu nukissa-

minnik ullumikkutut atuisariaarutissapput. 


